
Shri Krishnanusmritih

శ్రీకృష్ణానుస్మృతిః 

(అనుస్మృతిస్తోత్రమ్ )

యుధిష్ఠిరః –
పితామహ మహాప్రాజ్ఞ  సర్వశాస్త్రవిశారద  ।
ప్రయాణకాలే  కిం జప్యం మోక్షిభిస్తత్త్వచిన్తకైః    ॥ ౧॥
కిం ను స్మరన్ కురుశ్రేష్ఠ  మరణే పర్యుపస్థితే  ।
ప్రాప్నుయాత్  పరమాం సిద్ధిం  శ్రోతుమిచ్ఛామి  తత్త్వతః ॥ ౨॥
భీష్మః
సాక్తిసహితః సూక్ష్మ ఉక్తః ప్రశ్నస్త్వయానఘ   ।
శ‍ృణు చావహితో రాజన్ నారదేన పురా శ్రుతమ్  ॥ ౩॥
పురా నారాయణం దేవం నారదః పరిపృష్టవాన్  ।
త్వమక్షరం పరం బ్రహ్మ  నిర్గుణం  తమసః పరమ్ ॥ ౪॥
ఆహుర్వేద్యం పరం ధామ బ్రహ్మాదికమలోద్భవమ్  ।
భగవన్ భూతభవ్యేశ శ్రద్దధానైర్జితేన్ద్రియైః       ॥ ౫॥
కథం భక్తైర్విచిన్త్యోఽసి యోగిభిర్దేహమోక్షిభిః  ।
కిం జల్ప్యం కిం జపన్నిత్యం కాల్యముత్థాయ  మానవః ॥ ౬॥

కథం యుఞ్జన్  సదా ధ్యాయేద్భహి తత్త్వం సనాతనమ్ ।
శ్రుత్వా  తస్య తు దేవర్షేర్వాక్యం  వాచస్పతిః స్వయమ్ ।

ప్రోవాచ  భగవాన్ విష్ణుర్నారదం  వరదః ప్రభుః  ॥ ౭॥
శ్రీభగవానువాచ  ।
హన్త తే కథయిష్యామి హీమాం దివ్యామనుస్మృతిమ్ ।
యామధీత్య ప్రయాణే  తు మదావాయోపపద్యతే ॥ ౮॥
ఓఙ్కారమగ్రతః  కృత్వా మాం నమస్కృత్య నారదః ।
ఏకాగ్రః  ప్రయతో  భూత్వా చేమ మన్త్రముదీరయేత్  ॥ ౯॥

ఓం నమో భగవతే వాసుదేవాయ ।
ఇత్యుక్తో నారదః ప్రాహ  ప్రాఞ్జలిః   ప్రయతః  స్థితః  ।

సర్వదేవేశ్వరం విష్ణుం  సర్వాత్మానం హరిం ప్రభుమ్  ॥ ౧౦॥
నారదః–
అవ్యక్తం  శాశ్వతం దేవం ప్రభవం  పురుషోత్తమమ్ ।
ప్రపద్యే  ప్రాఞ్జలిర్విష్ణుమక్షరం    పరమం పదమ్ ॥ ౧౧॥
పురాణం ప్రభవం  నిత్యమక్షయం లోకసాక్షిణమ్ ।
ప్రపద్యే  పుణ్డరీకాక్షమీశం  భక్తానుకమ్పినమ్ ॥ ౧౨॥
లోకనాథం సహస్రాక్షమద్భుతం  పరమం పదమ్ ।
భగవన్తం ప్రపన్నోఽస్మి  భూతభవ్యభవత్ప్రభుమ్ ॥ ౧౩॥
స్రష్టారం   సర్వలోకానామనన్తం విశ్వతోముఖమ్ ।
పద్మనాభం హృషీకేశం ప్రపద్యే  సత్యమచ్యుతమ్ ॥ ౧౪॥
హిరణ్యగర్భమమృతం భూగర్భం పరతః పరమ్ ।
ప్రభోః  ప్రభుమనాద్యన్తం  ప్రపద్యే  తం రవిప్రభమ్  ॥ ౧౫॥
సహస్రశీర్షం   పురుషం మహాన్తం తత్త్వభావనమ్ ।
ప్రపద్యే  సూక్ష్మమచలం వరేణ్యమభయప్రదమ్  ॥ ౧౬॥
నారాయణం చ ప్రాణర్షిం   యోగాత్మానం సనాతనమ్ ।
సంస్థానం  సర్వతత్త్వానాం ప్రపద్యే  ధ్రువమీశ్వరమ్  ॥ ౧౭॥
యః ప్రభుః  సర్వభూతానాం యేన సర్వమిదం తతమ్ ।
చరాచరగురుర్విష్ణుః  స మే దేవః ప్రసీదతు  ॥ ౧౮॥
యస్మాదుత్పద్యతే బ్రహ్మా  పద్మయోనిః పితామహః ।
బ్రహ్మయోనిర్హి  విశ్వాత్మా స మే విష్ణుః  ప్రసీదతు  ॥ ౧౯॥
యః పురా ప్రలయే  ప్రాప్తే  నష్టే స్థావరజఙ్గమే   ।
బ్రహ్మాదిషు  ప్రలీనేషు  నష్టే లోకే పరావరే ॥ ౨౦॥
ఆభూతసమ్ప్లవే  చైవ  ప్రలీనే  ప్రకృతౌ  మహాన్ ।
ఏకస్తిష్ఠతి  విశ్వాత్మా స మే విష్ణుః  ప్రసీదతు  ॥ ౨౧॥
చతుర్భిశ్చ చతుర్మిశ్చ ద్వాభ్యాం పఞ్చభిరేవ చ ।
హూయతే చ పునర్ద్వాభ్యాం  స నో విష్ణుః  ప్రసీదతుః  ॥ ౨౨॥

పర్జన్యః  పృథివీ సస్యం కాలో ధర్మః క్రియాక్రియే   ।
గుణాకారః స మే విష్ణుర్వాసుదేవః  ప్రసీదతు  ॥ ౨౩॥
అగ్రీషోమార్కతారాణాం  బ్రహ్మరుద్రేన్ద్రయోగినామ్    ।
యస్తేజయతి తేజాంసి స మే విష్ణుః  ప్రసీదతు  ॥ ౨౪॥
యోగావాస నమస్తేఽస్తు సర్వావాస వరప్రద  ।
యజ్ఞగర్భ  హిరణ్యాఙ్గ పఞ్చయజ్ఞ నమోఽస్తు తే ॥ ౨౫॥
చతుర్మూర్తే పరం ధామ లక్ష్మ్యావాస వరార్చిత ।
సర్వావాస నసస్తేఽస్తు వాసుదేవః ప్రధానకృత్  ॥ ౨౬॥
అజస్త్వమగమః పన్థా హ్యమూర్తిర్విశ్వమూర్తిధృత్ । (అజస్త్వమగమః నామయః)
త్రిగతః  పఞ్చకాలజ్ఞో నమస్తే జ్ఞానసాగర  ॥ ౨౭॥
అవ్యక్తాద్వ్యక్తముత్పన్నం  వ్యక్తాద్యరత్వపరోఽక్షరః ।
యస్మాత్ పరతరం నాస్తి తమస్మి శరణం గతః ॥ ౨౮॥
న ప్రధానో  న చ మహాన్ పురుషశ్చేతనో యజః ।
అనయోర్యః పరతరస్తమస్మి శరణం గతః ॥ ౨౯॥
చిన్తయన్తో హి యన్నిత్యం బ్రహ్మేశానాదయః  ప్రభుమ్  ।
నిశ్చయం నాధిగచ్ఛన్తి తమస్మి శరణం గతః ॥ ౩౦॥
జితేన్ద్రియా  మహాత్మానో జ్ఞానధ్యానపరాయణాః  ।
యం ప్రాప్య  న నివర్తన్తే  తమస్మి శరణం గతః ॥ ౩౧॥
ఏకాంశేన జగత్సర్వమవష్టభ్య  విభుః స్థితః  ।
ఆగ్రాహ్యో  నిర్గుణో  నిత్యస్తమస్మి శరణం గాతః ॥ ౩౨॥
సోమార్కాగ్నిమయం తేజోయా చ తారామయీద్యుతిః ।
దివి సఞ్జాయతే యోఽయం స మహాత్మా ప్రసీదతు  ॥ ౩౩॥
గుణాదినిర్గుణశ్చాద్యో  లక్ష్మీవాంశ్చేతనో హ్యజః ।
సూక్ష్మః సర్వగతోయోగీ స మహాత్మా ప్రసీదతు  ॥ ౩౪॥
అవ్యక్తం  సమధిష్ఠాతా  హ్యచిన్త్యః సదసత్పరః ।
అస్థితిః  ప్రకృతిః  శ్రేష్ఠః   స మహాత్మా ప్రసీదతు  ॥ ౩౫॥
క్షేత్రజ్ఞః   పఞ్చధా భుఙ్క్తే ప్రకృతిం  పఞ్చభిర్ముఖైః  ।
మహాన్ గుణాంశ్చయో భుఙ్క్తే స మహాత్మా ప్రసీదతు  ॥ ౩౬॥

సూర్యమధ్యే స్థితః  సోమస్తస్య మధ్యే చయా స్థితా  ।
భూతబాహ్యా చయా దీప్తిః స మే విష్ణుః  ప్రసీదతు  ॥ ౩౭॥
నమస్తే సర్వతః సర్వ సర్వతోఽక్షిశిరోముఖ ।
నిర్వికార నమస్తేఽస్తు సాక్షీ క్షేత్రీ ధ్రువస్థితిః   ॥ ౩౮॥
అతీన్ద్రియ  నమస్తుభ్యం లిఙ్గైర్వ్యక్తైర్న   మీయసే ।
యే చ త్వాం నాభిజానన్తి సంసారే సంసరన్తి తే ॥ ౩౯॥
రాగద్వేషవినిర్ముక్తాః కామక్రోధవివర్జితాః   ।
ఆన్యభక్తా విజానన్తి కిం పునర్మారకా ద్విజాః (?) ॥ ౪౦॥
ఏకాన్తినో హి నిర్ద్వన్ద్వా   నిరాశీః కర్మకారిణః ।
జ్ఞానాగ్నిదగ్ధకర్మాణస్త్వాం   విశన్తి విచిన్తకాః ॥ ౪౧॥
అశరీరం శరీరస్థం  సమం సర్వేషు దేహిషు ।
పుణ్యపాపవినిర్ముక్తా భక్తాస్త్వాం ప్రవిశన్త్యుత  ॥ ౪౨॥
అవ్యక్తం  బుద్ధ్యహఙ్కారమనోభూతేన్ద్రియాణి   చ ।
త్వయి తాని చ తేషు త్వం న తేషు త్వం న తే త్వయి ॥ ౪౩॥
ఏకత్వాన్యత్వనానాత్వం యే విదుర్యాన్తి తే పరమ్ ।
సమోఽసి సర్వభూతేషు న తే ద్వేష్యోఽరిత న ప్రియః  ॥ ౪౪॥
సమత్వమభికాఙ్క్షేఽహం  భక్త్యా వై నాన్యచేతసా ।
చరాచరమిదం సర్వం భూతగ్రామం  చతుర్విధమ్ ॥ ౪౫॥
త్వయా త్వయ్యేవ తత్ప్రోతం సూత్రే మణిగణా ఇవ ।
స్రష్టా  భోక్తాసి కూటస్థో హ్యతత్త్వం తత్త్వసంజ్ఞితః  ॥ ౪౬॥
అకర్మహేతురచలః పృథగాత్మా వ్యవస్థితః  ।
న తే భూతేషు సంయోగోభూతతత్త్వగుణాతిగః ॥ ౪౭॥
అహఙ్కారేణ బుద్ధ్యా  వా న మేయోగస్త్రిభిర్గుణైః    ।
న మే ధర్మోఽస్త్యధర్మో వా నారమ్భో జన్మ వా పునః ॥ ౪౮॥
జరామరణమోక్షార్థం  త్వాం ప్రపన్నోఽస్మి  సర్వగ ।
విషయైరిన్ద్రియైర్వాపి    న మే భూయః సమాగమః ॥ ౪౯॥

పృథివీం యాతు మేఘ్రాణం యా తు మే రసనా జలమ్ ।
రూపం హుతాశనంయాతు స్పర్శోయాతు చ మారుతమ్ ॥ ౫౦॥
శ్రోత్రమాకాశమప్యేతు   మనో వైకారికం  పునః ।
ఇన్ద్రియాణ్యపి  సంయాన్తు స్వాం స్వాం యోనిం యథాయథమ్ ॥ ౫౧॥
పృథివీయాతు సలిలమాపోఽగ్నిమనలోఽనిలమ్ ।
వాయురాకాశమప్యేతు మనశ్చాకాశ ఏవ చ ॥ ౫౨॥
అహఙ్కారం మనోయాతుమోహనం సర్వదేహినామ్ ।
అహఙ్కోరస్తతో బుద్ధిం  బుద్ధిరవ్యక్త   మేవ చ ॥ ౫౩॥
ప్రధానే  ప్రకృతిం  యాతే గుణసామ్యే వ్యవస్థితే  ।
వియోగః సర్వకరణైర్గుణభూతైస్తు    మే భవేత్ ॥ ౫౪॥
నిష్కేవలం పదం దేవ కాఙ్క్షేఽహం  పరమం తవ ।
ఏకీభావస్త్వయా మేఽస్తు న మే జన్మ భవేత్ పునః ॥ ౫౫॥
త్వద్బుద్ధిస్త్వద్గతప్రాణస్త్వద్భావస్త్వత్పరాయణః     ।
త్యామేవాహం స్మరిష్యామి మరణే పర్యుపస్థితే  ॥ ౫౬॥
పూర్వదేహకృతా యే తు వ్యాధయః ప్రవిశన్తు  మామ్ ।
అర్దయన్తు  చ దుఃఖాని ఋణం మే ప్రవిముఞ్చతు  ॥ ౫౭॥
అనుధ్యాతోఽసి దేవేశ న మే జన్మ భవేత్ పునః ।
తస్మాద్బ్రవీమి కర్మాణి ఋణం మే న భవేదితి ॥ ౫౮॥
నోపతిష్టన్తు  మాం సర్వే వ్యాధయః పూర్వసఞ్చితాః ।
అనృణో గన్తుమిచ్ఛామి తద్విష్ణోః  పరమం పదమ్ ॥ ౫౯॥
శ్రీభగవానువాచ -
అహం భగవతస్తస్య మమ చాసౌ సనాతనః ।
తస్యాహం న ప్రణశ్యామి  స చ మే న ప్రణశ్యతి  ॥ ౬౦॥
కర్మేన్ద్రియాణి  సంయస్య పఞ్చబుద్ధీన్ద్రియాణి   చ ।
దశేన్ద్రియాణి  మనసి హ్యహఙ్కారే తథా మనః ॥ ౬౧॥
అహఙ్కారం తతో బుద్ధౌ బుద్ధిమాత్మని యోజయేత్ ।
యతబుద్ధీన్ద్రియః   పశ్యేద్బుద్ధ్యా  బోధేత్ పరాత్ పరమ్ ॥ ౬౨॥

మమాయమితి యస్యాహం యేన సర్వమిదం తతమ్ ।
ఆత్మనాత్మని సంయోజ్య పరమాత్మన్యనుస్మరేత్ ॥ ౬౩॥
తతో బుద్ధేః  పరం బుద్ధ్వా  లభతే న పునర్భవమ్ ।
మరణే సమనుప్రాప్తే   యశ్చైవం  మామనుస్మరేత్ ॥ ౬౪॥
అపి పాపసమాచారః సయాతి పరమాం గతిమ్ ।
ఓం నమో భగవతే తస్మై  దేహినాం పరమాత్మనే ॥ ౬౫॥
నారాయణాయ భక్తానామేకనిష్టాయ  శాశ్వతే ।
ఇమామనుస్మృతిం దివ్యాం వైష్ణవీం   సుసమాహితః ॥ ౬౬॥
స్వపన్ విబుధ్యంశ్చ పఠేద్యత్ర తత్ర సమాహితః ।
పౌర్ణమాస్యామమావాస్యాం  చ ద్వాదశ్యాం చ విశేషతః ॥ ౬౭॥
శ్రావయేచ్ఛ్రద్ధ్ధానానాం   మద్భక్తానాం విశేషతః ।
యద్యహఙ్కారమాశ్రిత్య  యజ్ఞదానతాఃక్రియాః   ॥ ౬౮॥
కుర్వంస్తత్ఫలమాప్నోతి పునరావర్తనం హి తత్ ।
అభ్యర్చయన్ పితౄన దేవాన పఠన్ జుహ్వత్ బలిం దదత్ ॥ ౬౯॥
జ్వలన్నగ్నిం స్మరేద్యో మాం సయాతి పరమాం గతిమ్ ।
యజ్ఞో దాన తపశ్చైవ  పావనాని మనీషిణామ్ ॥ ౭౦॥
యజ్ఞం  దానం తపస్తస్మాత్ కుర్యాదాశీర్వివర్జితః  ।
నమ ఇత్యేవ యోబ్రూయాన్మద్భక్తః  శ్రద్ధయాన్వితః   ॥ ౭౧॥
తస్మాక్షయో భవేల్లోకః  శ్వపాకస్యాపి నారద । (తస్యాక్షయో)

కిం పునర్యే యజన్తే మాం సాధకా విధిపూర్వకమ్ ॥ ౭౨॥
శ్రద్ధావన్తోఽనసూయన్తస్తే    మాంయాన్తి మదాశ్రితాః  ।
కర్మాణ్యాద్యన్తవన్తీహ  మద్భక్తో నాన్తమశ్నుతే ॥ ౭౩॥
మామేవ తస్మాదేవర్షే ధ్యాహి నిత్యమతన్ద్రితః  ।
అవాప్స్యసి తతః సిద్ధిం  ద్రక్ష్యసే  చ పదం మమ ॥ ౭౪॥
అజ్ఞానినే  చయో జ్ఞానం  దద్యాద్ధర్మోపదేశనమ్  ।
కృత్స్నాం వా పృథివీం దద్యాత్తేన తుల్యం న తత్ఫలమ్ ॥ ౭౫॥
తస్మాత్ ప్రదేయం  సాధుభ్యో జన్మబన్ధభయాపహమ్  ।

ఏవం దత్త్వా నరశ్రేష్ఠః   శ్రేయో  వీర్యం చ విన్దతి  ॥ ౭౬॥
అశ్వమేధసహస్రాణాం  సహస్రం  యః సమాచరేత్ ।
నాసౌ పదమవాప్నోతి మద్భక్తైర్యదవాప్యతే  ॥ ౭౭॥

భీష్మః ఉవాచ ।
ఏవం పృష్టః  పురా తేన నారదేన సురర్షిణా  ।

యదువాచ పురా శమ్భుస్తదుక్తం తవ సువ్రత  ॥ ౭౮॥
త్వమప్యేకమనా భూత్వా ధ్యాహి ధ్యేయం గుణాతిగమ్ ।
భజస్వ సర్వభావేన పరమాత్మానమవ్యయమ్ ॥ ౭౯॥
శ్రుత్దేదం   నారదో వాక్యం దివ్యం నారాయణేరితమ్ ।
అత్యన్తభక్తిమాన్  దేవమేకాన్తిత్వముపేయివాన్ ॥ ౮౦॥
నారాయణమృషిం దేవం దశవర్షాణ్యనన్యభాక్  ।
ఇదం జపన్ వై ప్రాప్నోతి  తద్విష్ణోః  పరమం పదమ్ ॥ ౮౧॥
కిం తస్య బహుభిర్మన్త్రైర్యస్య  భక్తిర్జనార్దనే    ।
నమో నారాయణాయేతి మన్త్రః  సర్వార్థసాధకః  ॥ ౮౨॥
ఇమాం రహస్యాం పరమామనుస్మృతీ-
మధీత్య బుద్ధిం  లభతే చ నైష్ఠికీం 
విహాయ దుఃఖాన్ ప్రవిముచ్య  సఙ్కటాత్
స వీతరాగో విచరేన్మహీమిమామ్ ॥ ౮౩॥
ఇతి శ్రీకృష్ణానుస్మృతిః   సమ్పూర్ణా ।
(అనుస్మృతిస్తోత్రమ్ )

